
 

Stqarrija 
BirdLife Malta topponi filwaqt li l-FKNK taqbel ma pieni 
aktar baxxi għal reati kontra għasafar protetti fl-ORNIS 

 
Ilbieraħ, il-Kumitat ORNIS intalab jivvota dwar bidliet proposti fil-multi u l-
penali relatati mal-leġiżlazzjoni dwar il-ħarsien tal-għasafar. Fil-laqgħa 
preċedenti tal-ORNIS, avukat li rrappreżenta lill-Gvern ippreżenta l-bidliet 
proposti lill-membri tal-Kumitat. Ilbieraħ, il-membri ntalbu jivvutaw fuq dawk 
il-proposti. 
 
BirdLife Malta qajmet tħassib serju dwar il-mod kif kien qed jittieħed dan il-vot. 
Il-bidliet proposti kienu ġew ippreżentati flimkien f'ħames slides ta' 
preżentazzjoni, u aħna tlabna li, minflok ma ssir votazzjoni fuq pakkett ta' 
bidliet ippreżentati b'dan il-mod, il-membri tal-Kumitat jingħataw il-kliem eżatt 
propost għal-liġi emendata u jivvutaw fuq dak il-kliem, kif normalment ikun 
mistenni meta jkunu qed jiġu kkunsidrati bidliet leġiżlattivi. 
 
BirdLife Malta talbet ukoll kjarifika dwar il-pożizzjoni tal-WBRU, b'mod 
partikolari peress li l-WBRU ma kinx preżenti waqt id-diskussjoni preċedenti 
dwar il-proposti. Wara diskussjoni twila, iċ-Chairperson ipproċeda bil-
votazzjoni, filwaqt li ppermetta lill-membri tal-Kumitat jiddikjaraw kwalunkwe 
proviso mal-vot tagħhom. 
 
BirdLife Malta vvutat KONTRA l-bidliet proposti. 
L-ERA ASTJENIET, u talbet għal aktar diskussjoni. 
L-FKNK ivvutat FAVUR, filwaqt li żiedet proviso dwar reati li jinvolvu għasafar 
protetti elenkati fl-Iskedi 1 u 9. L-FKNK sostniet li, f'każijiet bħal dawn, il-
Maġistrat m'għandux ikun obbligat jirrevoka l-liċenzja ta' persuna misjuba 
ħatja, iżda għandu jkollu d-diskrezzjoni li jiddeċiedi jekk ir-revoka tal-liċenzja 
hijiex piena xierqa. 
 
Għaldaqstant, il-vot għadda, u BirdLife Malta issa qed tistenna l-pożizzjoni tal-
Gvern u x'se jkunu l-passi li jmiss. 
 



BirdLife Malta tinsab ferm diżappuntata li l-FKNK ma talbitx li l-multi u l-penali 
eżistenti fir-rigward ta' għasafar protetti taħt l-Iskedi 1 u 9 jibqgħu kif inhuma. 
Billi appoġġjat il-proposti, l-FKNK uriet b'mod ċar li hija favur tnaqqis f'dawn il-
multi u l-penali u għalhekk qed tirrappreżenta lil dawk li jiksru l-liġi u jikkaċċjaw 
speċi protetti. Dan huwa 'l bogħod ħafna minn pożizzjoni ta' tolleranza żero. 
 
Fuq nota aktar pożittiva, l-FKNK tidher li taċċetta l-prinċipju li r-revoka tal-
liċenzja għandha tibqa' fost is-sanzjonijiet disponibbli għal reati bħal dawn, 
għalkemm trid li d-deċiżjoni dwar jekk tiġix imposta tibqa' fid-diskrezzjoni tal-
Maġistrat. 
 
BirdLife Malta ttenni l-pożizzjoni tagħha: reati li jinvolvu l-qtil illegali ta' 
għasafar protetti huma reati ambjentali serji, u l-multi u l-penali eżistenti 
m'għandhomx jiddgħajfu. 
 
Infakkru wkoll lill-Gvern li bidliet fil-leġiżlazzjoni ambjentali għandhom ikunu 
soġġetti għal parteċipazzjoni u konsultazzjoni pubblika xierqa, skont l-obbligi 
ta' Malta taħt il-Konvenzjoni ta' Aarhus. Kwalunkwe emenda għar-Regolamenti 
dwar il-Konservazzjoni tal-Għasafar Selvaġġi għandha tqis ukoll l-obbligi 
internazzjonali ta’ Malta biex jonqsu l-kaċċa u l-insib illegali, inklużi dawk li 
jirriżultaw mill-Pjan Strateġiku ta’ Ruma tal-Konvenzjoni ta’ Bern u mit-
traspożizzjoni tad-Direttiva tal-UE dwar il-Kriminalità Ambjentali - li l-ebda 
wieħed minn dawn ma ġie kkunsidrat fid-diskussjonijiet tal-Kumitat. 
 
Għalhekk nappellaw lill-Gvern biex ma jċedix għall-pressjoni biex idgħajjef il-
konsegwenzi li jiffaċċjaw dawk li illegalment jimmiraw lejn għasafar protetti. 
 
Il-ħarsien tal-għasafar tagħna ma jistax jissaħħaħ billi tiddgħajjef il-liġi. Il-
multi u l-penali għall-qtil illegali ta' għasafar protetti għandhom jibqgħu kif 
inhuma. 
 

TMIEM 
 

Għal aktar informazzjoni, ikkuntattja lil: 
Antonia Micallef 
Public Engagement Executive, BirdLife Malta 
Tel: 2134 7645 Ext. 512 
Mob: +356 9986 1436 
Email: antonia.micallef@birdlifemalta.org 

 
Biex issir membru ta’ BirdLife Malta 
http://birdlifemalta.org/become-member/  

